
Thuma Lotdelek 
Attĩ erkit coo doolia cĩk thukulak Torita kĩ 

Ithoke, Juba, Uganda kĩ Kenya cĩk edecciak gõõ 
gwuak ciithi turgi ĩthõng edeccia gwuak ciithi 
tõrkõwec edeca gwuak ciithi õmmõtõ edeca gwuak 
ciithi õmmõtõ kĩ codoi kĩ õmmõtõ kĩ ramma. 

Adiim yoko doolia gwuak ma ngĩ avvu ithio 
thuhul cĩ katĩ avunni ẽnnẽ nẽẽgẽ Paadirnya ẽẽn 
katĩ gwuak Paadirnya wũk gõõ atĩhĩ. Ma thĩ naboo 
ma ngĩ atĩhĩ wo, atĩk thĩ naboo ngaa codoi athii cĩ 
atĩk ngaay ramma angĩranni õrrõt. Atalĩ doolia 
cĩkko ma ngĩ attĩ eeta cĩk alayyie kõrco oloo 
alawini Laarim attĩ nẽẽgẽ Yea. Alayyie Laarimi 
gwuak Torita õrrõt ala Nyekuc kẽẽl ĩgõõgõ natẽ kĩĩ 
katĩ kilimatoy doolia cĩgĩk kagaco thõõth cĩ 
Nyekuco kĩ cĩ gaalawu. Attĩ eeta cĩk meelik Torita 
cĩk ayak dooli adĩma nẽẽgẽ ĩgõõgõ kõõt thukula ma 
yoko ma ngĩ acini niia Laarim Torita egenyito 
anycĩk nẽẽgẽ vẽlẽk dõõlĩ kõõt thulula kilimantoy. 

Avĩ thõõth cĩ adiim ijiarone doolia cĩk 
thukulak a nẽẽgẽ itin coo ne, adiim ma ngĩ ẽkta 
eeti cĩ ẽẽn Paadir looca ĩcĩ Laarimo. A nẽẽgẽ ne, 
cĩnda no niia agẽẽta eet cĩk ẽẽn Laarim wo, nyia 
kithii eeti codoi dododo cĩ ẽẽn Paadir wo. Kogon 
da naaga kuu kithiico agẽẽta Paadirnya wo cĩnda 
niia Ikar, Lotuwo, Didinga, Acholi, Dingka, Maadi, 
Mundari, Chuluk ayak eeta cĩkko vẽlẽk Paadirnya. 
Nyia da thẽk naaga kithii eeti codoi cĩ ẽẽn Paadir 
wo. Idiim thĩ yoko naaga erkinya cĩkko ma ngĩ 
kõvõ thukula ĩcĩ Paadirnyawu kĩĩ katĩ kẽtẽkta 
Paadirnya natẽ kicinit da eet cĩk tõõn jang cĩk 
ẽktane, Paadiri ĩcĩ owu.  

 

Tharyiok cĩk eet cĩk thukulak wuk 
tdangkarĩk 

Ito erkinya cĩkko doolia cĩk laarimak tirti 
õrrõt ma ngĩ alimanni thukula athantothik nẽẽgẽ 
thukulliok vẽlẽk loociowey attĩ gwuak Cuduma. 
Erkit coo õvvõ katĩ gwuak wũk edecciak ciithi cĩk 
ẽẽn turgii atĩman eeta ĩgõõgõ Cuduma kĩĩ katĩ 
tiyyio kõõt naboo nẽẽgẽ ciithi cĩk ẽẽn torkowec. 
Avĩ Lokide logoo cĩ ẽẽn Kallienit adiim ma ngĩ õkko 
thukula ĩcĩ katĩ ẽnnẽ nẽ Paadir wu athii cĩ atihẽnĩ. 
Uduwa thẽk ne thĩnĩna ĩthĩ ne, kĩdĩma thẽk na kĩthĩ 
Paadir cĩ Laarimo aneeta thẽk katĩ cĩ kẽkta ĩcowu 
kĩjiar lõgõõ õõgĩ cĩk adiim ma ngĩ ẽẽn Paadirnya. A 
lokide ne adiima thẽk katĩ nẽ, nyarobinya cĩk 
thukulak ẽl katĩ Paadiri wunac Alveredo Loguti 
ĩnõõnõ ẽhẽdiai nyaraga cĩ õkõyyi ithiowu thukul cĩ 
Paadirnyawu ẽẽ. 

 
Tharyiok cĩk eet cĩk edecciak ciithi cĩk 

thukulak cĩkko. 

 
  

  
1 Moses Petanyang St Kizito 8 
2 Daniel  Lokio St Kizito 8 
3 Mary Natabo St Kizito 8 
4 Sande Ayaa St Kizito 8 
5 James Nachodi St Kizito 8 

  Lõgõõ cĩk Ithoke ciithi turgii    

Sn Thaara Thukul Ciith 
1 James Lokolong Torit 8 
2 John Malamoi Torit 8 
3 Martin Lopir Torit 8 
4 Anthony Psalm Torit 8 
5 Elijah Loriang Torit 8 
6 Thomas Lolepuo Torit 8 
7 Edda Clement Torit 8 
8 Emmanuel Loyao Torit 8 
9 Fanta Mai Torit 8 
10 Night Marko Torit 8 
11 Joshua Lochichi Kimotong  

Seminary 
8 

12 Samuel Lokio Kimotong 8 
13 Daniel Lolepuo Kimotong 8 
14 Anthony Loriang Kimotong 8 
15 Paul Loriang Kimotong 8 
16 Peter Lonyia Kimotong 8 
17 Arkangelo Akio Kimotong 8 

  
1 Samuel Lomong Torit 1 
2 Joseph Lokinei Torit 1 
3 Joel Loduko Torit 1 
4 Irine Napengiro Torit 1 
5 Nanyiate Adam Torit 1 
6 Amos Peter Torit 1 
7 Karlo Lokwar Torit 1 
8  Osman Mahamed Torit 1 
9 Christaian Nakolongo Torit 1 

  DõõLĩ cĩk Toriti ciithi torkowec    

  
Angelo Lowuiyo Torit 2 
Mathew Loriang Torit 2 
Alex Lolepuo Juba 2 
Nabolia Lonna Juba 2 
Karlo Lokinei Torit 2 
James Mugereng Torit Seminary 2 

Dõõlĩ cĩk ciithi õmmõtõ Torita    

1 Paul Lokai Pai 
2 Jebelen Buyatoo 
3 Simon Lomana 

  Dõõlĩ cĩk Thukul cĩ Paadirnyawu 

  
1 Stella Clement Torit 3 
2 Joseph Lonyia Marko Torit 3 
3 James Lokwangan Torit Seminary 3 
4 Maurice Cirilo Torit 3 
5 Joseph Lotalia Torit 3 
6 Mathew Loboi Torit Seminary 3 
7 Abel Abeyu Torit Seminary 3 
8 Juma Thuma Torit  Seminary 3 
9 Kwangi Lokodoluka Torit 3 
10 Henry Lolar Torit 3 
11 Slow Awothĩya Torit 3 
12 Alexander  

Lokolong Naita 
Chukudum 3 

  Dõõlĩ cĩk thukulak Ugandatey   
1 Christine  

Naurene Peter 
Uganda 3 

2 Josephine  
Nakolongo Peter 

Uganda 3 

3 Tunyan Peter Uganda 4 

  DõõLĩ cĩk Toriti ciithi  torkowec   

Culumaddi kĩ Nyime Loceri Mangga Nabbolo. 
Ukullia Nabolo itin coo Tubbetiy aduk kẽnnẽ eeta 
culahak. Yoko itin coo Tubbe ẽvta eeta cĩk attĩ 
natẽ ẽẽ Laabi cĩk meelik õrrõt. Kajurania ba nabo 
naaga Tubbe kathinna ne gẽrtha ma ngĩ 
ẽngẽdetet eeta thoowo cĩk culaaik. Kẽnnẽca ne 
uthutti ngĩnĩco. Ũũt eeta ẽẽtha oloo nyarobingai 
ma katĩ nabo nẽẽgẽ nyarobinya nĩikẽ ũũtẽco 
nẽẽgẽ royko kĩ Balang, ngõrõc, bathala Laabi 
ceremwua mĩlayẽt caava, Thũnggar. Athada 
ngaa ĩmma nyarobinya ĩthõng ũũtũwa tĩĩna oo 
ngaa Antonio. Abal nabo nẽ tũwũlunya nĩĩkẽ ma 
katĩna nabo ũtũcẽ eeta ĩcĩnnĩ, ũũt nẽẽgẽ Laarimi 
õvvõ abali. Ĩcĩ Awurellio ayaha Didingana 
tũwũlũnya ẽẽtha avvu ũũtẽnẽ, Lotec, baabu, 
diati wu a thar Kabuth kĩ Kabĩc. Kõthii dũkannẽt 
oloo Laarima kayakca naaga Thukul doo ẽẽn 
thukulliowa Napak Kimotong Kalli Loriyok kĩ 
Ngarich. Avvu Ikaari ayaha nyarobinya avvu ũũtĩ 
maala kĩ tõmõnya kĩ ẽẽtha buu.Ikari ma ngĩ ẽẽn 
goonu aniha atuwai gooni wunni  ma katĩ ma ngĩ 
õdõlan kõrõk avvu thĩna. 

Mauris Arach 

Illimanit Laarimi iyyio Torita thooth cĩ 
ganono 

Ba ma ngĩ ẽẽn nyĩĩlõi 15 nyĩĩlok cĩ ẽẽn 
Nyangarak avvu balna eeta loociowey vẽlẽk Torit 
avvu aliman thooth cĩ ayahani ganon loociwey 
ĩcĩgĩk. Avvu balna eeta cĩk ẽẽn Ikaar, Lotuwo, 
Maadi, Didinga, kĩ Tennet kĩĩ kilimantẽk eeta 
ĩgõõgõ thooth cĩ ovvo ajini eet nyia cĩ anyi ĩgõõgõ 
kuuktoy wo? Aliman thĩ ba ĩgõõgõ eeta cĩk 
Ekelethiawak inyia õmmõtõ kĩ weec, ma thĩ ba 
natẽ anycĩk eeta ĩgõõgõ caava wuk gõõ kahimit 
katĩ ma ngĩ ẽẽn looci loroboc. Anyi eeta naboo 
ĩgõõgõ redinya cĩk agami thoothonniok cĩk aduwa 
eeta loociowey ĩthõng thĩ ayakta nẽẽgẽ thooth 
coo Torit. Idiimito eeta vẽlẽk ganon loociowey 
aduwa gaala kĩ eet cĩk oolu buu vẽlẽk. Agamei 
balna eeta ĩgõõgõ ceremwua cĩk võrĩk cĩk ayaha 
ganon gii cĩ võrĩ ayaha thooth cĩ abunna õrrõt. 

Kelemen Lopeyok Joseph 

  
1 Lokuta John  

Arkangelo 
 Senior 3 

2 Joyce   Lemuo  Senior 2 

  Dõõlĩ cĩk Thukulak Jubatey  

Ucuwane balna Nangeli 
Kakuni balna na Torit koko talia acuwuanna 

ba eeti matat Nyelera, ĩthõng ela balna Nyekuci 
alayyiowua eeta kũbũna ĩthĩk ba Nyekuci thõõth 
nĩcẽ. Koko balna na kalayyie Kelethiawa cobbi 
Torita kiriokca kĩ oo Loboi. Ma ba ngĩ kaave na 
Torita kaavu ĩthõng kẽẽvoy ĩthõng ibir mana 
ĩthõng kũtũra Laabi Cuwualia iyyio. Ma ba ma ngĩ 
katũũra na Laabi nĩkẽ ẽẽ ikiyyia thĩ ba yaangĩ 
irowa kĩ dõõlẽc cannĩ. Kanyĩha thĩ ba na yaang 
Laabi Cuwualia ramma ĩthõng kũdũkta naaga kĩ 
Nabalu õõgĩ. Kẽẽvĩ ba nabo na Culumaddi buu 
ĩthõng ibirito, ĩthõng dĩcẽ thĩ banna anya Cuwal 
codoi cĩ yoko ẽẽn kinyomo. Kẽẽvĩna ba nabo 
naaga Torita ĩthõng kadĩmanna gii cĩ a eeta ne 
katala ĩthõng ma gõõ edeca itaabi eeti nyarobinya 
15. Ba natẽ kõvõyya nabo naaga rimmay ĩthõng 
nabo kẽtẽdana tetelcua kavaadana thõlõmõ buu. 
Kathĩna naaga ne abũnna ma ngĩ kadiima gii cĩnac 
nyaguana gẽrtha ma ngĩ kõgõrõtha arukciet 
Nyekuci. 

Kathĩna yoko naaga ne ũthũttĩ looc ilimanit 
eet gẽrtha kõgõrõtha gii cĩ eeto abũnna kẽẽvyi 
kadiimnya naaga rũgẽt buu. Karũgũmnya nabo ba 
naaga Torita gõõ jiat rũgũmõn  wu ẽẽn Nakeku 
doo. 

Nangeli Jammu 

Thõõth cĩ tujaro                      
Thõõth cĩ tujaro oloo Laarima doo athii eeta 

cĩ agga ma ngĩ avĩ tujari oloo to. Athii Ĩkari kĩ 
Didinga kĩ Lotuwo cĩ agawĩ ma ngĩ avĩ tujari cĩ 
obbi oloo Laarima. Adiim woyyia ma ngĩ ocodiay 
ijjio kayaha Tũbbẽ ĩthõng kẽẽvito kaal vẽlẽk 

Ma ngĩ adiim agga eti thõõth 
Ma ngĩ adiim agga eeti ĩmma thõõth coo teheda nyarada coo thõõtha ĩcĩ laarim_project@sil.org 

Kõdẽ avuyya kebintia ĩcĩ ngõõtua cĩganĩk ko 0955236611 kõdẽ 0923562308. 

Eet cĩk balna avvu Torita wo ĩgõõgõ oo Lotede 
Remijio, Henry Lokediang kĩ Emmanuel Juma. 
Thoothonniok cĩk aliba nyĩĩlok cĩ tõrkõwẽc 
Nyemutua cĩk uwuantanĩ  
1 Rũgũmon cĩ talinit cĩ kõr cĩ odongini bẽrẽtĩ 
2 Agamei balna Reithi eet nyarobinya vuccaknya 

õmmõtõ  
3 Rion cĩ nyarobinya wuk balna agamei Reithi 

eeta 
1   Rũgũmon cĩ talinit cĩ kõr wu balna odongini 
bẽrẽtĩ  

Atali dõkĩthĩ eeta cĩk looc cĩ eet cĩk  looc cĩ 
diinu katĩ ngĩ ẽẽn nyĩĩloi torkowec nyĩĩlok cĩ 
turgẽrẽm. Ẽẽn kõr coo itin cĩ balna anyiwothi looc 
cĩnac cĩ eet cĩk dinu wo gaalĩthetĩ cĩ agamĩ nẽẽgẽ 
looc cĩnĩng mĩn, ininga ogon kĩ balna ma ngĩ agam 
gaalinti cĩ een Mudukuroc Khartuma. Eterehanĩ thĩ 
balna anyiwothi looc coo gaalĩtheti cĩ agamĩ nẽẽgẽ 
doo looc cĩnĩng bilbilun ba erkit cĩ een vucciaknya 
ramma kĩ ommoto kĩ codoi (2011) nyĩĩlok cĩ 
tũrgẽrẽm ngĩ ẽẽn torkowec. Iyiaha thĩ eeta cĩk 
looc cĩnac oo itin coo kĩĩ tĩgõ dõkĩthĩ kahadia 
avuthĩt cĩ atte nẽẽgẽ doo mĩn oo. 

Ma thĩ balna erkit coo ba ngĩ ẽẽn nyĩlõĩ 
torkowec nyiilõk ci tũrgẽrẽm ivitia Laarimi cĩk 
abaak Jubatei kĩ Didinga cĩk abaak Jubatei ayahit 
rion cĩ abĩlanĩ  rũgũmon cĩ kõr wu bana agamini 
loocĩ kode kõr cĩ odongini bẽrẽtĩ kõr wu ba anyiet 
eeta kavut bilbilun, ma ba thĩna ulutia gaala cĩk 
Laarimak kĩ cĩk Didingawu nyarobinya cĩk katĩ 
arũgũmĩ eeta  katĩ kõr cĩ odongini bẽrẽtĩ. Ma ba 
ngĩ edeciay lũtẽntĩ cĩ nyarobinyawu oot Laarimi 
idimantek rũgũmon cĩnĩng mĩn ĩthõng oot 
Didingana buu idimantek cĩnĩng, ĩthõng thĩ balna 
itin nĩcẽ noko ũrũgũmit eeta varawa ĩcĩ Gerengi 
Jubatei avvu balna arũgũm eeta vẽlẽk cĩk looc cĩ 

diinu arũgũm rũgũmontiok cĩgĩk cĩk een nyẽgẽlẽ 
goo guak aruk  guak kidori nyẽgẽlẽ cĩk apaan 
athĩna, angĩny guak thugumti thõng nyẽgẽlẽ guak 
cĩk ongoth tiddina thõng, arũgũm guak omonni 
eleeti thõng nyẽgẽlẽ guak cĩk omonni thoo, ayak 
thĩ balna kõr nĩcẽ Laarimi lũlũwẽn cĩk maantĩk kĩ 
ceremwua cĩk cũlaĩk kĩ cĩk kõllik, ũrũgũmit thĩ 
balna nẽẽgẽ õrrõt gimmanoko ĩthõng balna ayĩk  
Thalva Mayardit wu ẽẽn makayioit wu loocu 
nyarobinya Laarim. 

Ĩthõng ma ba ngĩ edeciay rũgũmonĩ, oot eeta 
uwudit maam kĩ thodanya loota ĩthõng kĩĩ kõõt 
kũrũmtẽ kĩ Didinga oloo cĩ Rejina kĩĩ kuwudit 
mẽrtẽ cĩ võrĩ ĩthõng kĩĩ kũdũktõy. Ĩthõng  balna 
ivitia otodit Laarimi  toromilet ramma oot Gudele 
ebelllioy jiena. 
2   Agamei balna reithi eet nyarobinya vucciaknya 
ommoto 

Agamei balna makayioiti cĩ looc cĩ eet cĩk 
diinu wo eet wuk balna arũgũm nyarobinya  
vucciaknya cĩk ẽẽn ommoto kõr cĩ itin cĩ een 
torkowec nyĩlok cĩ tũrgẽrẽm erkit cĩ (2015) 
vucciaknya ramma kĩ õmmõtõ kĩ tur. 

Ĩthõng thĩ ẽẽn balna anyinti coo belbelon cĩ 
reithi goola cĩ atalnĩ nẽ eet cĩk gĩnĩk ma ngĩ 
arũgũmi. Amuda thĩ balna eeta vẽlẽk cĩk arũgũm 
kõr nĩcẽ nyarobinya vucciaknya õmmõtõ. 

Atalit thĩ balna eeta õrrõt. 
3   Rion cĩ nyarobinya wuk balna agamei reithi 
eeta 

Ma balna ba ngĩ edeciay rũgũmoni vẽlẽk ivitia 
thĩ balna eeta cĩk Laarimak kĩ Didinga irionito 
thooth cĩ nyarobinyawu ẽẽn balna gaala cĩk agam 
balna dẽhẽr cĩ nyarobinyawu eetinei ĩcĩk ẽẽn 
Laarim kĩ Didinga ẽẽ ramma.  

Lokwatem David 

